
Болашақта мамандығыңыз бойынша жұмыс істейсіз бе? 

Алдияр Нариманұлы, студент: 

– Менің университетті бітірген соң алып шығатын негізгі мамандығым – тарих пәнінің мұғалімі. Мұғалім болу, баланың санасына білім нәрін құйып, білгеніңді үйрету – екінің қолынан келе бермейтін жұмыс. Сол себептен де аталмыш саланы таңдадым. Мемлекетіміз жыл сайын осынау ұлағатты мамандыққа қамқорлық танытып, ұстаздардың шәкірті алдындағы беделін көтеріп келеді. Дамыған Канада, Жапония сынды елдерде мұғалімдер қауымы сол мемлекетті басқарып отырған министрмен бірдей жалақы алады екен. Міне, ғалым да, ойшыл да бас иетін ардақты адамдардың еңбектері қалай еленеді? Өкінішке қарай, біз ондай дәрежеге әлі жете қойған жоқпыз. Сол себептен болар, кейде мұғалімдіктен алшақта, өзге салада жұмыс істегім келетіні жасырын емес. Алайда, “Алма өз ағашынан алысқа түспейді” деген де бар ғой.

Шолпан Бақтыбаева, студент:

– Мен – болашақ заңгермін. Бірақ аталмыш салада жұмыс істеп, ай сайын алатын жалақымен өмір сүргім келмейді. Әр адамның тағдыры мен өмірі өз қолында деп ойлаймын. Адам қалай өмір сүргісі келсе, оның іс-әрекетіне ешкім кедергі келтіре алмайды. Оқуымды бітірген соң кәсіпкерлікпен айналысқым келеді. Яғни, қыз-келіншектерге арнап зергерлік бұйымдар дүкенін ашуды қолға алмақпын. Келешекте балаларым мен отбасымның жайлы әрі жақсы жағдайда өмір сүргенін қалаймын. 

Алмас Ақтоғайұлы, студент:

– Бұл жағын әлі ойланған жоқпын. Бірақ бүгінде қалтаңда жоғары біліміңді растайтын дипломың болса, екі қолға бір күрек іздегендерге жұмыс табылады. Жас маманның қабілеті мен қарымы болса, кез келген саланы еркін меңгеріп кете алады. Мысалы, мұғалімдікті бітіріп, дарының асса, тілші де боласың, физик бола жүріп, өзге жұмысты да істеуге болады. 

